
ຄະນະກໍາມະການຄຸ້ມຄອງຫຼັກຊັບ							      ເລກທີ:       /ຄຄຊ
	     ນະຄອນຫຼວງວຽງຈັນ, ວັນ​ທີ
         
ຂໍ້​ຕົກລົງ
ວ່າດ້ວຍການຊື້ຮຸ້ນໂດຍບໍ່ວາງເງິນມັດຈໍາລ່ວງໜ້າ
ໃນຕະຫຼາດຫຼັກຊັບ ຢູ່ ສປປ ລາວ

· ອີງຕາມກົດໝາຍວ່າດ້ວຍຫຼັກຊັບ ສະບັບເລກທີ 21/ສພຊ, ລົງວັນທີ 10 ທັນວາ 2012;
· ອີງຕາມດຳລັດວ່າດ້ວຍ ການຈັດຕັ້ງ ແລະ ການເຄື່ອນໄຫວ ຂອງຄະນະກໍາມະການຄຸ້ມຄອງຫຼັກຊັບ  ສະບັບເລກທີ 188/ນຍ, ລົງວັນທີ 24 ທັນວາ 2013;
· ອີງຕາມການຄົ້ນຄ້ວານໍາສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ, ສະບັບເລກທີ     063/ສຄຄຊ, ລົງວັນທີ 01 ກຸມພາ 2017.

ປະທານ ຄະນະກໍາມະການຄຸ້ມຄອງຫຼັກຊັບ ອອກຂໍ້ຕົກລົງ: 
ໝວດທີ 1
ບົດບັນຍັດທົ່ວໄປ
ມາດຕາ 1    ຈຸດປະສົງ 
ຂໍ້ຕົກລົງສະບັບນີ້ກຳນົດ ຫຼັກການ ແລະ ມາດຕະການ ກ່ຽວກັບການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ ເພື່ອອຳນວຍຄວາມສະດວກ ໃຫ້ແກ່ຜູ້ລົງທຶນໃນການຊື້ຮຸ້ນ ໃນຕະຫຼາດຫຼັກຊັບ ຢູ່ ສປປ ລາວ ແນໃສ່ສ້າງສະພາບຄ່ອງໃຫ້ແກ່ຕະຫຼາດຫຼັກຊັບ ພ້ອມທັງຮັບປະກັນໃຫ້ມີຄວາມເປັນລະບຽບ ຮຽບຮ້ອຍ, ໂປ່ງໃສ ແລະ ຍຸຕິທໍາ.
ມາດຕາ 2     ການຊື້ຮຸ້ນໂດຍບໍ່ວາງເງິນມັດຈໍາລ່ວງໜ້າ 
	ການຊື້ຮຸ້ນໂດຍບໍ່ວາງເງິນມັດຈໍາລວງໜ້າ ແມ່ນການຊື້ຮຸ້ນ ໂດຍບໍ່ວາງເງິນມັດຈໍາກ່ອນການສົ່ງຄໍາສັ່ງຊື້ຮຸ້ນ, ພາຍຫຼັງຄໍາສັ່ງຊື້ຮຸ້ນ ຖືກຈັບຄູ່ ຜູ້ລົງທຶນຕ້ອງຊໍາລະເງິນໃນວັນຊໍາລະ (T+2 ພາຍໃນເວລາ 14:00 ໂມງ ຂອງ ສປປ ລາວ).  
ມາດຕາ 3 	ອະ​ທິບາຍຄໍາສັບ
	ຄຳສັບທີ່ໃຊ້ໃນຂໍ້​ຕົກລົງສະບັບນີ້ ມີຄວາມໝາຍ ດັ່ງນີ້:
1. ຜູ້ລົງທຶນ ໝາຍເຖິງ ຜູ້ລົງທຶນປະເພດສະຖາບັນ ທັງພາຍໃນ ແລະ ຕ່າງປະເທດ ທີ່ໃຊ້ບໍລິການຂອງທະນາຄານດູແລຊັບສິນ; 
2. ບໍລິສັດຫຼັກຊັບ ໝາຍເຖິງ ບໍລິສັດທີ່ໄດ້ຮັບອະນຸຍາດຈາກ ສໍານັກງານຄະນະກຳມະການຄຸ້ມຄອງຫຼັກຊັບ ໃຫ້ເປັນນາຍໜ້າຊື້-ຂາຍຫຼັກຊັບ.
3. ລະບົບການຊອກຮູ້ຂໍ້ມູນກ່ຽວກັບລູກຄ້າ (Know Your Customers /Customer Due Diligence ຂຽນຫຍໍ້ KYC/CDD) ໝາຍເຖິງ  ມາດຕະການພາຍໃນຂອງ ທະນະຄານດູແລຊັບສິນ ແລະ ບໍລິສັດຫຼັກຊັບ ເພື່ອການຊອກຮູ້ລູກຄ້າ ແລະ ການເພີ່ມທະວີການເອົາໃຈໃສ່ລູກຄ້າຂອງຕົນ ຕາມກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ສະໜອງທຶນ ໃຫ້ແກ່ການກໍ່ການຮ້າຍ ຫຼື ນິຕິກໍາກ່ຽວກັບວຽກງານດັ່ງກ່າວ;
4. ທະນາຄານຕົວແທນເພື່ອການຊໍາລະ ໝາຍເຖິງ ທະນາຄານທຸລະກິດ ທີ່ເຮັດໜ້າທີ່ຊໍາລະ ແລະ ຮັບ ເງິນ ໃນການຊື້-ຂາຍຮຸ້ນ;
5. ທະນາຄານດູແລຊັບສິນ ໝາຍເຖິງ  ທະນາຄານທຸລະກິດ ພາຍໃນ ຫຼື ຕ່າງປະເທດ ທີ່ໄດ້ຮັບອະນຸຍາດ ຈາກ ຄະນະກໍາມະການຄຸ້ມຄອງຫຼັກຊັບ  ໃຫ້ເຮັດໜ້າທີ່ ເປັນຜູ້ຮັກສາ ແລະ ຄຸ້ມຄອງຊັບສິນຂອງຜູ້ລົງທຶນ;
6. ວັນຊຳລະ ໝາຍເຖິງ ວັນທີຊໍາລະເງິນ ແລະ ສົ່ງມອບຮຸ້ນ ເຊິ່ງເກີດຂຶ້ນໃນວັນທີ 2 (T+2 ພາຍໃນ ເວລາ 14:00 ໂມງ ຂອງ ສປປ ລາວ)  ຫຼັງຈາກມື້ທີ່ມີການຊື້ຮຸ້ນ;
7. ການຄໍານວນຜົນສຸດທິກ່ຽວກັບເງິນ ແລະ ຮຸ້ນ ໝາຍ​ເຖິງ ຍອດ​ເງິນ​ ​ແລະ ຮຸ້ນ ສຸດທິ ທີ່​ສະມາຊິກ​ຂອງຕະຫຼາດຫຼັກຊັບ ​ຕ້ອງຊໍາລະ ແລະ ​ສົ່ງ​ມອບ ພາຍຫຼັງສິ້ນ​ສຸດ​ການ​ຊື້ຮຸ້ນ ​ໃນ​ແຕ່​ລະ​ວັນ ​ໂດຍ​ອີງຕາມ​ຜົນ​ການ​ຈັບ​ຄູ່​ຄໍາ​ສັ່ງ​ຊື້-ຂາຍຮຸ້ນ. 
ມາດຕາ 4 	ຂອບເຂດການນໍາໃຊ້
ຂໍ້​ຕົກລົງສະບັບນີ້ ນໍາໃຊ້ສໍາລັບ ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ຜູ້ລົງທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ.





ໝວດທີ 2
ຂັ້ນຕອນການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ
ມາດຕາ 5   	ການເປີດບັນຊີຊືຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ
ຜູ້ລົງທຶນ ຕ້ອງເປີດບັນຊີຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ດັ່ງນີ້:
1. ເປີດບັນຊີເງິນຝາກສໍາລັບຊື້-ຂາຍຮຸ້ນ ກັບທະນາຄານຕົວແທນເພື່ອການຊໍາລະ ແລະ ທະນາຄານດູແລຊັບສິນ;
2. ເປີດບັນຊີຫຼັກຊັບ ກັບບໍລິສັດຫຼັກຊັບ ຕາມລະບຽບການຂອງບໍລິສັດຫຼັກຊັບ  ຕາມການ​ເຫັນ​ດີ​ ຢ່າງເປັນລາຍລັກອັກສອນຈາກຄະນະອໍານວຍການ ຂອງບໍລິສັດຫຼັກຊັບ.
ມາດຕາ 6 	ການດໍາເນີນການຊື້ຮຸ້ນ ​ໂດຍ​ບໍ່ວາງ​ເງິນ​ມັດ​ຈໍາ​ລ່ວງ​ໜ້າ
ການຊື້ຮຸ້ນ ​ໂດຍ​ບໍ່ວາງ​ເງິນ​ມັດ​ຈໍາ​ລ່ວງ​ໜ້າ, ຜູ້ລົງທຶນ ຕ້ອງປະຕິບັດຕາມ ລະບຽບການຊື້-ຂາຍຫຼັກຊັບຂອງຕະຫຼາດຫຼັກຊັບ.
ໝວດທີ 3
ການສະສາງ-ຊໍາລະ ການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ ​
ມາດຕາ 7  	ການສະສາງ ການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ
ການສະສາງ ການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ ແມ່ນປະຕິບັດຕາມ ກົນໄກຂອງຕະຫຼາດຫຼັກຊັບ.
ມາດຕາ 8  	ການຊໍາລະ ການຊື້ຮຸ້ນ ​ໂດຍບໍ່ວາງເງິນມັດຈໍາລ່ວງໜ້າ
ການຊໍາລະ ການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ມີສອງກໍລະນີ ດັ່ງນີ້:  
1. ຜູ້ລົງທຶນ ສາມາດຊໍາລະ​​ ພາຍໃນວັນຊຳລະ ຕາມການກໍານົດຂອງຕະຫຼາດຫຼັກຊັບ;
2. ຜູ້ລົງທຶນ ບໍ່ສາມາດຊໍາລະ​​ ພາຍໃນວັນຊຳລະ ຕາມການກໍານົດຂອງຕະຫຼາດຫຼັກຊັບ​.
ກໍລະນີ ຜູ້​ລົງທຶນ ສາມາດຊໍາລະ​​ ພາຍໃນວັນຊຳລະ ຕາມການກໍານົດຂອງ​ຕະຫຼາດຫຼັກຊັບ ​​ໃຫ້​ປະຕິບັດ​ການ​ຊໍາລະ​ ຕາມ​ກົນ​ໄກຂອງ​ຕະຫຼາດຫຼັກຊັບ ຄື​ກັນ​ກັບ​ການ​ຊື້​ຫຼັກຊັບ ຂອງ​ຜູ້​ລົງທຶນ ທີ່​ວາງ​ເງິນ​ມັດ​ຈໍາ​ລ່ວງ​ໜ້າ.
ກໍລະນີ ຜູ້ລົງທຶນ ບໍ່ສາມາດຊໍາລະ ​​ ພາຍໃນວັນຊຳລະ ຕາມການກໍານົດຂອງຕະຫຼາດຫຼັກຊັບ ໃຫ້ປະຕິບັດ ດັ່ງນີ້:​
1. ບໍລິສັດຫຼັກຊັບ ຕ້ອງຊໍາລະເງິນແທນຜູ້ລົງທຶນ ທີ່ເປັນລູກຄ້າຂອງຕົນ ຕາມມູນຄ່າການຄໍານວນຜົນສຸດທິ ທີ່ຕະຫຼາດຫຼັກຊັບຮຽກເກັບ ແລະ ຮຸ້ນຈະຕົກເປັນກໍາມະສິດຂອງບໍລິສັດຫຼັກຊັບ. ແຫຼ່ງທຶນຂອງບໍລິສັດຫຼັກຊັບ ເພື່ອຊໍາລະແທນລູກຄ້າ ມີ ສອງ ແຫຼ່ງ ຄື: ນໍາໃຊ້ເງິນຂອງບໍລິສັດຫຼັກຊັບ ແລະ ນໍາໃຊ້ເງິນກູ້ຢືມ ຫຼື ສັນຍາອື່ນ ຈາກທະນາຄານທຸລະກິດໃດໜຶ່ງ ເພື່ອຮັບປະກັນການຊໍາລະແທນຜູ້ລົງທຶນ.
1.1.  ກໍລະນີ ນໍາໃຊ້ເງິນຂອງບໍລິສັດ​ຫຼັກຊັບ ເພື່ອຊໍາລະແທນຜູ້ລົງທຶນ ບໍລິສັດຫຼັກຊັບ ຕ້ອງໂອນ ເງິນເຂົ້າບັນຊີເງິນຝາກຂອງຕົນ ທີ່ຢູ່ນຳທະນາຄານຕົວແທນເພື່ອການຊໍາລະ ເພື່ອຊໍາລະແທນ ຜູ້ລົງທຶນໃນວັນຊໍາລະ;
1.2. ກໍລະນີ ນໍາໃຊ້​ເງິນກູ້​ຢືມ ​ ຫຼື ສັນຍາອື່ນ ຈາກທະນາຄານ​ທຸລະ​ກິດໃດໜຶ່ງ ເພື່ອຊໍາລະແທນຜູ້ລົງທຶນ ​ບໍລິສັດ​ຫຼັກຊັບ ຕ້ອງສະເໜີຕໍ່ທະນາຄານທຸລະກິດ ທີ່ຕົນ​ໄດ້​ເຊັນ​ສັນ​ຍາ​ຮ່ວມ​ກັນ ເພື່ອ ດໍາເນີນການໂອນເງິນເຂົ້າບັນຊີເງິນຝາກຂອງຕົນ ທີ່ຢູ່ນຳທະນາຄານຕົວແທນເພື່ອການຊໍາລະ ເພື່ອຊໍາລະແທນ​ຜູ້​ລົງ​ທຶນໃນວັນຊໍາລະ;
2. ຕະຫຼາດຫຼັກຊັບ ຕ້ອງໂອນຮຸ້ນ ຂອງຜູ້ລົງທຶນ ທີ່ຖືກຈັບຄູ່ໄປແລ້ວນັ້ນ ເຂົ້າບັນຊີຫຼັກຊັບຂອງບໍລິສັດຫຼັກຊັບ;
3. ຜູ້ລົງທຶນ ຕ້ອງຊໍາລະເງິນຄືນໃຫ້ແກ່ບໍລິສັດຫຼັກຊັບ ຕາມມູນຄ່າທີ່ບໍລິສັດຫຼັກຊັບ ໄດ້ຊໍາລະແທນຕົນໃນວັນຊຳລະ ລວມທັງ ດອກເບ້ຍ, ຄ່າປັບໃໝ ແລະ ລາຍ​ຈ່າຍ​ອື່ນໆ ຕາມທີ່ໄດ້ກໍານົດໄວ້ໃນລະບຽບຂອງບໍລິສັດຫຼັກຊັບ  ແລະ ຕາມ​ທີ່​ໄດ້​ຕົກ​ລົງ​ກັນ​ໃນສັນຍາ. 
ມາດຕາ 9    ການໂອນຮຸ້ນທີ່ຊື້ ໂດຍບໍ່ວາງເງິນມັດຈໍາລ່ວງໜ້າ
ພາຍຫຼັງຜູ້ລົງທຶນ ຊໍາລະເງິນຄືນຄົບຖ້ວນ ຕາມທີ່ໄດ້ກໍານົດໄວ້ໃນ ຂໍ້ 3 ມາດຕາ 8 ຂອງຂໍ້ຕົກລົງສະບັບນີ້ນີ້ແລ້ວ ບໍລິສັດຫຼັກຊັບ ຕ້ອງສະເໜີໃຫ້ຕະຫຼາດຫຼັກຊັບ ຢ່າງເປັນລາຍລັກອັກສອນ ເພື່ອໂອນຮຸ້ນຈໍານວນດັ່ງກ່າວຄືນ ໃຫ້ແກ່ຜູ້ລົງທຶນ.
ການໂອນຮຸ້ນ ຕາມຮູບແບບນີ້ ແມ່ນຈະໄດ້ຮັບການຍົກເວັ້ນ ຄ່າທໍານຽມ.
ໝວດທີ 4
ສິດ ແລະ ໜ້າທີ່ ຂອງຕະຫຼາດຫຼັກຊັບ,
ບໍລິສັດຫຼັກຊັບ, ທະນາຄານດູແລຊັບສິນ, ທະນາຄານເພື່ອການຊໍາລະ ແລະ ຜູ້ລົງທຶນ
ມາດຕາ 10   ສິດ ແລະ ໜ້າທີ່ ຂອງຕະຫຼາດຫຼັກຊັບ 
ຕະຫຼາດຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ສ້າງ ແລະ ພັດທະນາກົນໄກ ເພື່ອຮອງຮັບການເຄື່ອນໄຫວ​ການ​​ຊື້ຮຸ້ນ ​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ;
2. ສ້າງລະບຽບ ແລະ ຄູ່ມື ເພື່ອນຳໃຊ້ໃນການຄຸ້ມຄອງ ກ່ຽວກັບການຊື້ຮຸ້ນ ​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ໂດຍຜ່ານການຮັບຮອງ ຢ່າງເປັນລາຍລັກອັກສອນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
3. ອໍານວຍ​ຄວາມ​ສະດວກ​​ ​ແລະ ຮັບປະກັນ ການຊໍາລະເງິນໃຫ້ທັນຕາມກຳນົດເວລາໃນວັນຊຳລະ. ກໍລະນີ ຜູ້ລົງທຶນ ບໍ່ສາມາດຊໍາລະຄ່າຊື້ຮຸ້ນຕາມກໍານົດເວລາ ຕະຫຼາດຫຼັກຊັບ ຕ້ອງປ່ຽນຖານະ​ຜູ້​ຮັບ​ຜິດ​ຊອບ​ຈາກ ທະນາຄານດູແລຊັບສິນ ມາເປັນ ບໍລິສັດ​ຫຼັກຊັບ ຕາມ​ການສະ​ເໜີຢ່າງເປັນລາຍລັກອັກ ສອນ ​ຂອງ​ບໍລິສັດ​ຫຼັກຊັບ;
4. ​ໂອນຮຸ້ນ ຈາກ​ບັນຊີ​ຫຼັກຊັບຂອງ​ບໍລິສັດ​ຫຼັກຊັບ ​​ໄປ​ຫາ​ ບັນຊີຫຼັກຊັບ ຂອງ​ຜູ້​ລົງທຶນທີ່ຢູ່​ນຳ​ທະນາຄານ​ດູ​ແລ​ຊັບ​ສິນ ພາຍໃນກໍານົດເວລາໜຶ່ງວັນລັດຖະການ ນັບແຕ່ວັນທີ່ໄດ້ຮັບໜັງສືສະເໜີຈາກບໍລິສັດຫຼັກຊັບ ເປັນຕົ້ນໄປ; 
5. ຕິດຕາມ ການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ຂອງຜູ້ລົງທຶນ;
6. ຮຽກເອົາຂໍ້ມູນຂອງຜູ້ລົງທຶນ ຈາກບໍລິສັດຫຼັກຊັບ ໃນກໍລະນີ ທີ່ພົບເຫັນການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ຜິດປົກກະຕິ;
7. ລາຍງານຂໍ້ມູນ ກ່ຽວກັບການຊື້ຮຸ້ນຂອງຜູ້ລົງທຶນຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ ຊາບທັນທີ ໃນກໍລະນີ ທີ່ພົບເຫັນການເຄື່ອນໄຫວຊື້ຮຸ້ນ ຫຼື ການເຄື່ອນໄຫວອື່ນ ທີ່ຜິດປົກກະຕິ;
8. ປະຕິບັດ ສິດ ແລະ ໜ້າທີ່ອື່ນ ຕາມ​ທີ່ໄດ້ກຳນົດໄວ້ໃນລະບຽບກົດໝາຍທີ່ກ່ຽວຂ້ອງ ແລະ ຕາມການກໍານົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ 11   ສິດ ແລະ ໜ້າທີ່ ຂອງບໍລິສັດຫຼັກຊັບ
ບໍລິສັດຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ສ້າງລະບົບ ແລະ ດໍາເນີນ ການຊອກຮູ້ຂໍ້ມູນກ່ຽວກັບລູກຄ້າ ທີ່ມີຈຸດປະສົງຊື້ຮຸ້ນ ​ໂດຍ​ບໍ່​ວາງ​ເງິນ​ມັດ​ຈຳ​ລ່ວງ​ໜ້າ;
2. ເປີດບັນຊີຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈຳ​ລ່ວງ​ໜ້າ ໃຫ້ກັບຜູ້ລົງທຶນ ໂດຍຜ່ານການຮັບຮອງຈາກຄະນະອຳນວຍການຂອງບໍລິສັດຫຼັກຊັບ;
3. ອະນຸມັດວົງເງິນການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ໃຫ້ແກ່ຜູ້ລົງທຶນ ຕາມທີ່ໄດ້ກຳນົດໄວ້ ໃນລະບຽບການພາຍໃນຂອງບໍລິສັດຫຼັກຊັບ;
4. ​ສ້າງລະບຽບ ແລະ ລະບົບຕິດຕາມການເຄື່ອນໄຫວ ກ່ຽວກັບການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ. ຮ່າງລະບຽບດັ່ງກ່າວ ຕ້ອງໄດ້ຜ່ານການຮັບຮອງ ຢ່າງເປັນລາຍລັກອັກສອນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
5. ສ້າງຄູ່ມື ກ່ຽວກັບການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ໂດຍລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;
6. ເຊັນ​ສັນຍາ ກັບ ຜູ້​ລົງທຶນ ​ ​ເພື່ອ​ໃຫ້​ບໍລິການ​ຊື້ຮຸ້ນ ​ໂດຍ​ບໍ່​ວາງ​​ເງິນ​ມັດ​ຈໍາ​ລ່ວງ​ໜ້າ. ຮ່າງສັນຍາດັ່ງກ່າວ ຕ້ອງຜ່ານການຮັບຮອງ ຢ່າງເປັນລາຍລັກອັກສອນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
7. ເຊັນສັນຍາເງິນກູ້ ຫຼື ສັນຍາອື່ນ ກັບທະນາຄານທຸລະກິດ ເພື່ອຮັບປະກັນໃຫ້ມີເງິນພຽງພໍໃນການຊໍາລະແທນຜູ້ລົງທຶນ ແລະ ສໍາ​ເນົາ​ສັນຍາ​ດັ່ງກ່າວ ສົ່ງໃຫ້ ສຳນັກງານຄະນະ​ກຳມະການ​ຄຸ້ມ​ຄອງ​ຫຼັກຊັບ ແລະ ຕະຫຼາດຫຼັກຊັບ ​ເພື່ອຊາບ ​ແລະ ສົ່ງໃຫ້ທະນາຄານແຫ່ງ ສປປ ລາວ ເພື່ອເປັນບ່ອນອີງໃນການຫັກເງິນ​ ໃນວັນຊໍາລະ;
8. ​ສອບຖາມ ຖານະການເງິນຂອງຜູ້ລົງທຶນ ຜ່ານທະນາຄານ​ດູ​ແລ​ຊັບ​ສິນ ກ່ອນ​ວັນ​ຊໍາລະ ​ເພື່ອ​ຢັ້ງຢືນ​ຄວາມ​ພຽງພໍ​ຂອງ​ເງິນ​ຂອງ​ຜູ້​ລົງທຶນ;
9. ແຈ້ງ​ໃຫ້ ຕະຫຼາດຫຼັກຊັບ​ ຢ່າງ​ເປັນ​ລາຍ​ລັກ​ອັກສອນ ກ່ອນວັນຊຳລະ ​ເພື່ອ​ປ່ຽນ​ຖານະ​ເປັນ​ຜູ້​ຮັບ​ຜິດ​ຊອບ​ໃນ​ການ​ຊໍາລະ​ເງິນ​​ແທນ​ຜູ້​ລົງທຶນ ກໍລະນີ ຜູ້​ລົງທຶນບໍ່ມີ​ຖານະການເງິນພຽງພໍ;
10. ສະເໜີໂອນຮຸ້ນ ຈາກ​ບັນຊີ​ຫຼັກຊັບຂອງ​ຕົນ ​​ໄປ​ຫາ​ ບັນຊີຫຼັກຊັບ ຂອງ​ຜູ້​ລົງທຶນທີ່ຢູ່​ນຳ​ທະນາຄານ​ດູ​ແລ​ຊັບ​ສິນ ພາຍໃນກໍານົດເວລາໜຶ່ງວັນລັດຖະການ ນັບແຕ່ວັນທີ່ໄດ້ຮັບການຊໍາລະເງິນຄືນຄົບຖ້ວນຈາກຜູ້ລົງທຶນ ເປັນຕົ້ນໄປ;
11. ເກັບຄ່າບໍລິການຕ່າງໆ ທີ່ກ່ຽວຂ້ອງການຊື້ຮຸ້ນ ໂດຍບໍ່ວ່າງເງິນມັດຈໍາລວງໜ້າ ຕາມ​ທີ່​ໄດ້​ກຳນົດ​ໄວ້​ໃນລະບຽບຂອງຕົນ;
12. ລາຍງານຂໍ້ມູນ ທີ່ກ່ຽວຂ້ອງກັບຜູ້ລົງທຶນທີ່ຕິດພັນກັບການຊື້ຮຸ້ນ ໂດຍບໍ່ວ່າງເງິນມັດຈໍາລ່ວງໜ້າຕໍ່ ສຳ ນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ຊາບທັນທີ ໃນກໍລະນີ ພົບເຫັນການເຄື່ອນໄຫວຊື້ຮຸ້ນ ທີ່ຜິດປົກກະຕິ;
13. ລາຍງານຂໍ້ມູນ ກ່ຽວກັບບັນຊີຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຂອງຜູ້ລົງທຶນ ຕາມການຮຽກຮ້ອງຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ;
14. ປະຕິບັດພັນທະຂອງຕົນ ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ສະໜອງທຶນ ໃຫ້ແກ່ການກໍ່ການຮ້າຍ ເປັນຕົ້ນ ການຊອກຮູ້ລູກຄ້າ, ການເພີ່ມທະວີການເອົາໃຈໃສ່ລູກຄ້າ, ການລາຍງານທຸລະກໍາທີ່ສົງໃສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ;
15. ປະຕິບັດ ສິດ ແລະ ໜ້າທີ່ອື່ນ ຕາມ​ທີ່ໄດ້ກຳນົດໄວ້ໃນລະບຽບກົດໝາຍທີ່ກ່ຽວຂ້ອງ ແລະ ຕາມການກໍານົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ.
ມາດຕາ 12   ສິດ ແລະ ໜ້າທີ່ ຂອງທະນາຄານດູແລຊັບສິນ
   	ທະນາຄານດູແລຊັບສິນມີ ສິດ ແລະ ໜ້າທີ່ ດັ່ງນີ້:
1. ສ້າງລະບົບການຊອກຮູ້ຂໍ້ມູນກ່ຽວກັບລູກຄ້າ ແລະ ລະບົບການຕິດຕາມກວດກາ ​​ໃນການໃຫ້ບໍລິການ ແລະ ການສະສາງ-ຊໍາລະ ຂອງຜູ້ລົງທຶນ ທີ່ເປັນລູກຄ້າຂອງຕົນ;
2. ເຊັນ​ສັນຍາ ກັບ ຜູ້​ລົງທຶນ ​ ​ເພື່ອ​ໃຫ້​ບໍລິການ​ຊື້ຮຸ້ນ ​ໂດຍ​ບໍ່​ວາງ​​ເງິນ​ມັດ​ຈໍາ​ລ່ວງ​ໜ້າ. ຮ່າງສັນຍາ ດັ່ງກ່າວ ຕ້ອງຜ່ານການຮັບຮອງ ຢ່າງເປັນລາຍລັກອັກສອນຈາກ ສໍານັກງານຄະນະກໍາມະການຄຸ້ມຄອງຫຼັກຊັບ;
3. ຕິດຕາມ ແລະ ຮຽກຮ້ອງ ໃຫ້ຜູ້ລົງທຶນທີ່ເປັນລູກຄ້າຂອງຕົນ ມາຊໍາລະເງິນຈາກ​ການ​​ຊື້ຮຸ້ນ ​​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຕາມກໍານົດເວລາ;
4. ແຈ້ງຖານະການເງິນຂອງຜູ້ລົງທຶນ  ຕາມການສອບຖາມຂອງບໍລິສັດຫຼັກຊັບ ກ່ອນວັນຊໍາລະ;
5. ສະໜອງຂໍ້ມູນຂອງຜູ້ລົງທຶນ ທີ່ເປັນລູກຄ້າຂອງຕົນ ຕາມການຮຽກຮ້ອງຂອງ ສຳນັກງານຄະນະກຳມະ ການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ​;                                                                               
6. ຕິດຕາມ ການເຄື່ອນໄຫວຂອງຜູ້ລົງທຶນ ທີ່ເປັນລູກຄ້າຂອງຕົນ ​ແລະ ລາຍງານຕໍ່ ສຳນັກງານຄະນະກຳມະການຄຸ້ມຄອງຫຼັກຊັບ, ຕະຫຼາດຫຼັກຊັບ ແລະ ບໍລິສັດຫຼັກຊັບ ໃນກໍລະນີ ທີ່ພົບເຫັນຜູ້ລົງທຶນ ເຄື່ອນໄຫວບໍ່ສອດຄ່ອງກັບລະບຽບການ; 
7. ປະຕິບັດພັນທະຂອງຕົນ ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ສະໜອງທຶນ ໃຫ້ແກ່ການກໍ່ການຮ້າຍ ເປັນຕົ້ນ ການຊອກຮູ້ລູກຄ້າ, ການເພີ່ມທະວີການເອົາໃຈໃສ່ລູກຄ້າ, ການລາຍງານທຸລະກໍາທີ່ສົງໃສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ;
8. ປະຕິບັດ ສິດ ແລະ ໜ້າທີ່ອື່ນ ຕາມທີ່ໄດ້ກຳນົດໄວ້ໃນລະບຽບກົດໝາຍທີ່ກ່ຽວຂ້ອງ ແລະ ຕາມການກໍານົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ. 
ມາດຕາ 13   ສິດ ແລະ ໜ້າທີ ຂອງທະນາຄານຕົວແທນເພື່ອການຊໍາລະ
	ທະນາຄານຕົວແທນເພື່ອການຊໍາລະ ມີສິດ ແລະ ໜ້າທີ່ ດັ່ງນີ້: 
1. ເປີດບັນຊີເງິນຝາກເພື່ອຊື້-ຂາຍຮຸ້ນ;
2. ຊໍາລະ ແລະ ຮັບ ເງິນ ໃນການຊື້-ຂາຍຮຸ້ນ ສໍາລັບຜູ້ລົງທຶນ;
3. ປະຕິບັດພັນທະຂອງຕົນ ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ສະໜອງທຶນ ໃຫ້ແກ່ການກໍ່ການຮ້າຍ ເປັນຕົ້ນ ການຊອກຮູ້ລູກຄ້າ, ການເພີ່ມທະວີການເອົາໃຈໃສ່ລູກຄ້າ, ການລາຍງານທຸລະກໍາທີ່ສົງໃສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ;
4. ປະຕິບັດ ສິດ ແລະ ໜ້າທີ່ອື່ນ ຕາມທີ່ໄດ້ກຳນົດໄວ້ໃນລະບຽບກົດໝາຍທີ່ກ່ຽວຂ້ອງ ແລະ ຕາມການກໍານົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ 14   ສິດ ແລະ ໜ້າທີ່ ຂອງຜູ້ລົງທຶນ
ຜູ້ລົງທຶນ ມີສິດ ​ແລະ ໜ້າ​ທີ່ ດັ່ງນີ້: 
1. ​ເຊັນ​ສັນຍາ​ ​​ກັບ​ບໍລິສັດ​ຫຼັກຊັບ ​ແລະ ທະນາຄານ​ດູ​ແລ​ຊັບ​ສິນ ​​ກ່ຽວ​ກັບການ​​ຊື້ຮຸ້ນ ໂດຍບໍ່​ວາງ​ເງິນ​ມັດ​ຈໍາ​ລ່ວງ​ໜ້າ;
2. ຮຽກເອົາຂໍ້ມູນການເຄື່ອນໄຫວ ແລະ ຍອດຊັບສິນ ໃນບັນຊີຫຼັກຊັບຂອງຕົນ ຈາກບໍລິສັດຫຼັກຊັບ ແລະ ທະນາຄານດູແລຊັບສິນ;
3. ຮຽກເອົາຂໍ້ມູນການເຄື່ອນໄຫວ ແລະ ຍອດເຫຼືອ ໃນບັນຊີເງິນຝາກເພື່ອຊື້-ຂາຍຮຸ້ນ ຂອງຕົນ ຈາກທະນາຄານ​ຕົວ​ແທນ​ເພື່ອ​ການ​ຊໍາລະ ​ແລະ ທະນາຄານດູແລຊັບສິນ;
4. ຍົກເລີກ ຫຼື ປ່ຽນການໃຊ້ບໍລິການຂອງ ທະນາຄານດູແລຊັບສິນ ຫຼື ບໍລິສັດຫຼັກຊັບ ໜຶ່ງ ໄປຫາ ທະນາ ຄານດູແລຊັບສິນ ຫຼື ບໍລິສັດຫຼັກຊັບ ອື່ນ;
5. ປະຕິບັດ ສິດ ແລະ ໜ້າທີ່ອື່ນ ຕາມ​ທີ່ໄດ້ກຳນົດໄວ້ໃນລະບຽບກົດໝາຍທີ່ກ່ຽວຂ້ອງ ແລະ ຕາມການກໍານົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ.
	ໝວດທີ 5
ຂໍ້ຫ້າມ, ການໂຈະ ແລະ ການຍົກເລີກ 
ການຊື້ຮຸ້ນ​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ
ມາດຕາ 15   ຂໍ້ຫ້າມ
ຫ້າມ ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານດູແລຊັບສິນ, ທະນາຄານຕົວແທນເພື່ອການຊໍາລະ, ຜູ້ລົງທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ​​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ມີພຶດຕິກຳໃດໜຶ່ງ ຕາມກຳນົດໃນກົດໝາຍ​ວ່າ​ດ້ວຍ​ຫຼັກຊັບ ມາດຕາ 135, 137, 139 ແລະ 141 ນອກຈາກນັ້ນ ຍັງຫ້າມໃຫ້ມີພຶດຕິກໍາ ໃດໜຶ່ງ ດັ່ງນີ້:
1. ຕະຫຼາດຫຼັກຊັບ ລະເລີຍໜ້າທີ່ ຕາມທີ່ໄດ້ກຳນົດໄວ້ໃນ ມາດຕາ 10 ຂອງຂໍ້ຕົກລົງສະບັບນີ້;
2. ບໍລິສັດຫຼັກຊັບ ສົມຮູ້ຮ່ວມຄິດ ກັບທະນາຄານດູແລຊັບສິນ ຫຼື ຜູ້ລົງທຶນ ເພື່ອດຳເນີນການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ບໍ່ສອດຄ່ອງກັບຂໍ້ຕົກລົງສະບັບນີ້ ແລະ ລະບຽບການ​ອື່ນທີ່ກ່ຽວຂ້ອງຂອງຕະຫຼາດຫຼັກຊັບ;
3. ບໍລິ​ສັດ​ຫຼັກຊັບ, ທະນາຄານ​ດູ​ແລ​ຊັບ​ສິນ ໃຫ້​ບໍລິການ​ຜູ້ລົງທຶນ ທີ່ຖືກຈໍາກັດ ຫຼື ຖືກຫ້າມເຄື່ອນໄຫວໃນຂົງເຂດວຽກງານຫຼັກຊັບ ຈາກອົງການຄຸ້ມຄອງວຽກງານຫຼັກຊັບທັງພາຍໃນ ແລະ ຕ່າງປະເທດ;
4. ທະນາຄານຕົວແທນເພື່ອການຊໍາລະ ເປີດບັນຊີເງິນຝາກສໍາລັບຊື້-ຂາຍຮຸ້ນ ​ໃຫ້ຜູ້ລົງທຶນທີ່ຖືກກໍານົດລາຍຊື່ ເຂົ້າໃນບັນຊີລາຍຊື່ທີ່ຖືກສ້າງຂຶ້ນພາຍໃຕ້ຍັດຕິ S/RES/1267 ປີ 1999 ແລະ S/RES/1373 ປີ 2001 ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ຕາມທີ່ ສໍານັກງານຂໍ້ມູນຕ້ານການຟອກເງິນ ແຈ້ງເປັນແຕ່ລະໄລຍະ;
5. ບໍລິສັດຫຼັກຊັບ ເປີດບັນຊີຫຼັກຊັບ ໃຫ້ຜູ້ລົງທຶນທີ່ຖືກກໍານົດລາຍຊື່ ເຂົ້າໃນບັນຊີລາຍຊື່ທີ່ຖືກສ້າງຂຶ້ນຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 ແລະ S/RES/1373 ປີ 2001 ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ຕາມທີ່ ສໍານັກງານຂໍ້ມູນຕ້ານການຟອກເງິນ ແຈ້ງເປັນແຕ່ລະໄລຍະ.
ມາດຕາ 16  	ການໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ 
ບໍລິສັດຫຼັກຊັບ ສາມາດໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຂອງຜູ້ລົງທຶນ ໃນກໍລະ ນີໃດໜຶ່ງ ດັ່ງນີ້:
1. ພົບເຫັນ​ການ​ສະໜອງຂໍ້ມູນ​ໂດຍ​ບໍ່​ຖືກຕ້ອງຂອງຜູ້ລົງທຶນ ພາຍຫຼັງເປີດບັນຊີຊື້ຮຸ້ນ ​ໂດຍ​ບໍ່​ວາງ​ເງິນ​ມັດ​ຈຳ​ລ່ວງ​ໜ້າ; 
2. ຜູ້ລົງທຶນ ບໍ່ຊໍາລະເງິນ ຈາກການຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຕາມກຳນົດເວລາ​ໃນ​ວັນ​ຊໍາລະ  ເວັ້ນ​ເສັຍ​ແຕ່​ມີ​ເຫດ​ວິ​ສຸດ​ວິ​ໄສ ຫຼື ມີ​ເຫດ​ຜົນ;
3. ຜູ້ລົງທຶນ ມີການຊື້ຮຸ້ນຜິດ​ປົກກະຕິ ທີ່ອາດ​ສົ່ງຜົນ​​ເສັຍ​ຫາຍ​ຕໍ່​ຜູ້ລົງທຶນລາຍອື່ນ ຫຼື​ ຕະຫຼາດ​ຫຼັກຊັບ;
4. ເຈົ້າໜ້າທີ່ ທີ່ມີສິດອໍານາດ ສົງ​ໄສ​ວ່າ​ ເງິນ​ໃນ​ບັນ​ຊີເງິນຝາກສໍາລັບຊື້ຮຸ້ນ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ໄດ້ມາ​ຈາກ ​ການ​ກະທຳ​ຜິດກົດໝາຍ​ຂອງ ສປປ ລາວ ຫຼື ​ສາກົນ;
5. ຕາມການສະເໜີຈາກອົງການທີ່ມີສິດອໍານາດ;
6. ລະເມີດຂໍ້ຕົກລົງສະບັບນີ້ ແລະ ລະບຽບການອື່ນທີ່ກ່ຽວຂ້ອງໃນຂົງເຂດວຽກງານຫຼັກຊັບ ທີ່ບໍ່ກະທົບຕໍ່ການເຄື່ອນໄຫວຂອງຕະຫຼາດຫຼັກຊັບ.
ບໍລິສັດຫຼັກຊັບ ຕ້ອງແຈ້ງກ່ຽວກັບການໂຈະ ພ້ອມດ້ວຍສາເຫດ ແລະ ກໍານົດເວລາໃນແກ້ໄຂບັນຫາ ຕໍ່ຜູ້ລົງທຶນ ແລະ​ ທະນາຄານດູແລຊັບສິນ ພ້ອມທັງລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ພາຍໃນໜຶ່ງວັນລັດຖະການ ນັບແຕ່ວັນທີ່ໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ.
ຜູ້ລົງທຶນ ທີ່ຖືກໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ບໍ່ສາມາດເຄື່ອນໄຫວຊື້ຮຸ້ນ ລວມທັງການຊື້ຮຸ້ນ ໂດຍວາງເງິນມັດຈໍາລ່ວງໜ້າຈົນກວ່າຈະສາມາດແກ້ໄຂໄດ້;
ບໍລິສັດຫຼັກຊັບ ຕ້ອງຍົກເລີກການໂຈະການເຄື່ອນໄຫວການຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຂອງຜູ້ລົງທຶນ ທັນທີ ພາຍຫຼັງຜູ້ລົງທຶນ ຫຼື ທະນາຄານດູແລຊັບສິນ ແກ້ໄຂບັນຫາສໍາເລັດ ພ້ອມທັງແຈ້ງຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ພາຍໃນໜຶ່ງວັນລັດຖະການ ນັບແຕ່ວັນທີ່ຍົກເລີກການໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ເປັນຕົ້ນໄປ.
ມາດຕາ 17   ການໂຈະການເຄື່ອນໄຫວບັນ​ຊີເງິນຝາກສໍາລັບຊື້-ຂາຍຮຸ້ນ 
ສໍານັກງານຄະນະກຳມະການຄຸ້ມຄອງຫຼັກຊັບ ມີສິດສັ່ງໂຈະການ​ເຄື່ອນ​ໄຫວບັນ​ຊີເງິນຝາກສໍາລັບຊື້-ຂາຍຮຸ້ນ ກໍລະນີ ຜູ້ລົງທຶນ ຖືກໂຈະການເຄື່ອນໄຫວຊື້ຮຸ້ນ​ ໂດຍ​ບໍ່​ວາງ​​ເງິນ​ມັດ​ຈຳ​ລ່ວງ​ໜ້າ ຕາມທີ່ໄດ້ກໍານົດໄວ້ໃນ ຂໍ້ 3, 4, 5 ແລະ ຂໍ້ 6 ຂອງມາດຕາ 16 ຂອງຂໍ້ຕົກລົງສະບັບນີ້.
​​ບັນ​ຊີເງິນຝາກສໍາລັບຊື້-ຂາຍຮຸ້ນ ສາມາດກັບມາເຄື່ອນໄຫວປົກກະຕິໄດ້ ພາຍຫຼັງໄດ້ຮັບການຍົກເລີກການໂຈະການເຄື່ອນໄຫວຊື້ຮຸ້ນ ໂດຍບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຕາມການເຫັນດີ ຂອງສໍານັກງານຄະນະກໍາມະການຄຸ້ມຄອງຫຼັກຊັບ. 
ມາດຕາ 18  ການຍົກເລີກການໃຫ້ບໍລິການ ການຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ
ບໍລິສັດຫຼັກຊັບ ຕ້ອງຍົກເລີກການໃຫ້ບໍລິການ ການຊື້ຮຸ້ນ ​ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າ ຂອງຜູ້ລົງທຶນ ໃນກໍລະນີ​ໃດ​ໜຶ່ງ ດັ່ງນີ້:
1. ຜູ້ລົງທຶນ ຂໍຍົກເລີກການໃຊ້ບໍລິການ ດ້ວຍ​ຄວາມ​ສະໝັກ​ໃຈ;
2.  ຜູ້ລົງທຶນ ​ຍຸບເລີກ, ຖືກຍຸບເລີກ ກິດຈະການ ຫຼື ລົ້ມລະລາຍ; 
3.  ຜູ້ລົງທຶນ ຍົກເລີກການໃຊ້ບໍລິການ ຂອງທະນາຄານດູແລຊັບສິນ;
4.  ທະນາຄານດູແລຊັບສິນ ຍົກເລີກການໃຫ້ບໍລິການແກ່ຜູ້ລົງທຶນ;
5.  ຜູ້ລົງທຶນ ລະເມີດຂໍ້ຕົກລົງສະບັບນີ້ ແລະ ລະບຽບການອື່ນທີ່ກ່ຽວຂ້ອງໃນຂົງເຂດວຽກງານຫຼັກຊັບ ທີ່ມີຜົນກະທົບຕໍ່ການເຄື່ອນໄຫວຂອງຕະຫຼາດຫຼັກຊັບ;
6. ຜູ້ລົງທຶນ ບໍ່ແກ້ໄຂບັນຫາຕາມທີ່ໄດ້ກໍານົດໄວ້ໃນ ມາດຕາ 16 ຂອງຂໍ້ຕົກລົງສະບັບນີ້.
ບໍລິສັດຫຼັກຊັບ ຕ້ອງແຈ້ງກ່ຽວກັບການຍົກເລີກການໃຫ້ບໍລິການ ການຊື້ຮຸ້ນ​ ໂດຍ​ບໍ່​ວາງ​ເງິນ​ມັດ​ຈໍາ​ລ່ວງ​ໜ້າຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ, ທະນາຄານດູແລຊັບສິນ ແລະ ຜູ້ລົງທຶນ ພາຍໃນກໍານົດເວລາ ສາມວັນລັດຖະການ ນັບແຕ່ວັນທີ່ຍົກເລີກ ເປັນຕົ້ນໄປ.

ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ
ມາດຕາ 19  ນະໂຍບາຍຕໍ່ຜູ້ມີຜົນງານ
ຕະຫຼາດຫຼັກຊັບ, ບໍລິສັດຫຼັກຊັບ ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ຜູ້ລົງທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ມີຜົນງານດີເດັ່ນໃນການຈັດ​ຕັ້ງ​ປະຕິບັດ​ຂໍ້ຕົກລົງສະບັບ​ນີ້ ຈະ​ໄດ້​ຮັບ​ການ​ຍ້ອງຍໍ ຫຼື ໄດ້ຮັບນະໂຍບາຍ ຕາມ​ທີ່ໄດ້ກໍານົດໄວ້ໃນລະ ບຽບ​ການສະເພາະ.

ມາດຕາ 20  ມາດຕະການຕໍ່ຜູ້ລະເມີດ
ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ຜູ້ລົງ ທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ລະ​ເມີດຂໍ້ຕົກລົງ​ສະບັບ​ນີ້ ໃນກໍລະນີເບົາ ແມ່ນຈະຖືກ ກ່າວເຕື່ອນ ແລະ ລົງວິໄນ. 
 ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ຜູ້ລົງທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ລະ​ເມີດຂໍ້ຕົກລົງ​ສະບັບ​ນີ້ ໃນກໍລະນີໜັກ ຈະ​ຖືກມາດຕະການປັບ​​ໃໝ ລາຍລະອຽດ ດັ່ງນີ້: 
1. ຕະຫຼາດຫຼັກຊັບ ທີ່​ລະ​ເມີດ​ຂໍ້ຫ້າມໃນຂໍ້ຕົກລົງ​ສະບັບ​ນີ້ ​ທີ່ມີຜົນກະທົບຕໍ່ການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ຈະຖືກປະຕິບັດມາດຕະການ ກ່າວເຕື່ອນ, ລົງວິໄນ, ປັບໃໝ ແລະ ໂຈະການໃຫ້ບໍລິການ ບາງສ່ວນ ຫຼື ທັງໝົດ ຕາມການພິຈາລະນາຂອງ ສຳນັກງານຄະນະກຳມະການຄຸ້ມຄອງຫຼັກຊັບ;
2. ບໍລິສັດຫຼັກຊັບ ສົມຮູ້ຮ່ວມຄິດ ກັບທະນາຄານດູແລຊັບສິນ ຫຼື ຜູ້ລົງທຶນ ເພື່ອດຳເນີນການຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ທີ່ບໍ່ສອດຄ່ອງຂໍ້ຕົກລົງສະບັບນີ້ ແລະ ລະບຽບການທີ່ກ່ຽວຂ້ອງຂອງຕະ ຫຼາດຫຼັກຊັບ ຈະຖືກປັບໃໝ ໜຶ່ງເທົ່າຂອງມູນຄ່າການຊື້ຮຸ້ນທັງໝົດ;
3. ບໍລິ​ສັດ​ຫຼັກຊັບ ໃຫ້​ບໍລິການແກ່ ​ຜູ້ລົງທຶນທີ່ຖືກຈໍາກັດ ຫຼື ຖືກຫ້າມເຄື່ອນໄຫວໃນຂົງເຂດວຽກງານຫຼັກຊັບ ຈາກອົງການຄຸ້ມຄອງວຽກງານຫຼັກຊັບທັງພາຍໃນ ແລະ ຕ່າງປະເທດ ຈະຖືກປັບໃໝ ຊາວລ້ານກີບ ຕໍ່ລາຍ;
4. ທະນາຄານດູແລຊັບສິນ ໃຫ້ບໍລິການຜູ້ລົງທຶນ ທີ່ຖືກຈໍາກັດ ຫຼື ຖືກຫ້າມເຄື່ອນໄຫວໃນຂົງເຂດວຽກງານຫຼັກຊັບ ຈາກອົງການຄຸ້ມຄອງວຽກງານຫຼັກຊັບທັງພາຍໃນ ແລະ ຕ່າງປະເທດ ຈະຖືກປັບໃໝ ຊາວລ້ານກີບ ຕໍ່ລາຍ;
5. ບໍລິສັດຫຼັກຊັບ ເປີດບັນຊີຫຼັກຊັບ ໃຫ້ຜູ້ລົງທຶນທີ່ຖືກກໍານົດລາຍຊື່ ເຂົ້າໃນບັນຊີລາຍຊື່ທີ່ຖືກສ້າງຂຶ້ນ ຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 ແລະ S/RES/1373 ປີ 2001 ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ຕາມທີ່ ສໍານັກງານຂໍ້ມູນຕ້ານການຟອກເງິນ ແຈ້ງເປັນແຕ່ລະໄລຍະຈະຖືກປັບໃໝ ຊາວລ້ານກີບ ຕໍ່ລາຍ.

ບົດບັນຍັດສຸດທ້າຍ
ມາດຕາ 21   ການຈັດຕັ້ງປະຕິບັດ
[bookmark: _GoBack] ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ຜູລົງທຶນ ແລະ ພາກສ່ວນອື່ນທີ່ກ່ຽວຂ້ອງກັບການເຄື່ອນໄຫວຊື້ຮຸ້ນ ໂດຍບໍ່ວາງເງິນມັດຈໍາລ່ວງໜ້າ ຈົ່ງຮັບຮູ້ ແລະ ຈັດຕັ້ງປະຕິບັດ​ຂໍ້ຕົກລົງສະບັບ​ນີ້ ຕາມ​ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນ​ຢ່າງ​ເຂັ້ມງວດ.

ມາດຕາ 22  ຜົນສັກສິດ
ຂໍ້ຕົກລົງສະບັບນີ້ ມີຜົນສັກສິດນັບແຕ່ວັນລົງລາຍເຊັນເປັນຕົ້ນໄປ.

                  ປະທານຄະນະກຳມະການຄຸ້ມຄອງຫຼັກຊັບ

